                                     Һөнәр сайлаганда ялгышма 

Фәсхиева Рәзилә Ризван кызы,

Совет районы 11нче татар гимназиясенең

тәрбия эшләре буенча директор урынбасары,
татар теле һәм әдәбияты укытучысы

        «Бер хәким балаларга шундый нәсихәт бир​де ки: «Әй җаннарым, угланнарым, нәсихәтне ишетегез — һөнәр үгрәнегез. Дөньяның милкенә вә дәүләтенә ышанырга ярамас. Алтын-көмеш сәфәр кешесенә хәтәрдер, вә йорт-йир кешесенә дәхи хәтәре бар: я угры алып китәр, яки утка янып китәр. Әмма һөнәр бер агым су​дыр, вә ышанычлы дәүләтдер. Һөнәр иясе әгәр дәүләттән төшсә дә, кайгы юк. Имде, әй угыл, бу урында максуд бер хикаять түгелдер. Син дә шулай ук һөнәр үгрән, тәрбия үгрән, гый​лем үгрән».

                    К. Насыйриның «Китаб-әт-тәрбия»сеннән «Беренче тәрбия».

Җир йөзенә кеше хезмәт итәргә килә. Хезмәт белән бәйле тормыштан ул үзенә ямь табып яши. Кешене кеше итүче дә, яшәвенә мәгънә бирүче дә хезмәт.  Һәркем үзенең күңеленә ошаган һөнәрне сайларга хокуклы. Ул үзенең сайлаган һөнәре белән халыкка хезмәт итә, яшәвен мәңгеләштерә.                                                                                                              Тормышта шактый кирәкле һөнәрләрнең (коммуналь хезмәткәр, сантехник) дәрәҗәсез булуы хакында фикер киң таралган. Экономист яки психолог, слесарь яки төзүчегә караганда, җәмгыять өчен кирәклерәк дип уйлый күрмәгез. Һөнәрнең дәрәҗәсе, әлбәттә игътибар үзәгендә булырга тиеш, тик беренче чиратта, сезнең мөмкинлекләрегез һәм кызыксынуларыгыз исәпкә алынырга тиеш. "Модный”, ләкин үзегез яратып башкармый торган һөнәр сезгә кирәкме икән? Тагын шунысы да бар, бүгенге көндә юрист, менеджер кебек белгечлекләргә эшкә урнашу елдан-ел авырлаша бара, техник белгечлеккә ия булганнарга, киресенчә, сорау арта бара гына.                                                                                               Һөнәрне дөрес сайларга ярдәм итү бездән, мөгалимнәрдән дә даими хезмәт, эзлекле юнәлеш биреп торуны таләп итә. Шуны яхшы аңлап без гимназиядә ата-аналар комитеты каршында махсус совет булдырдык.Анда психолог, социаль хезмәткәр, хезмәт һәм мәшгульлек үзәге хезмәткәре, китапханәче, вуз галимнәре керә. Алар укучыларга һөнәри юнәлештә төпле киңәшләр бирәләр, махсус семинарлар оештыралар, мастер-класслар күрсәтәләр.

         Һөнәр сайлау – кеше тормышында иң әһәмиятле мәсьәләләрнең берсе. Заман үзгәрә барган саен, тормыш яңа һөнәрләр таләп итә. Гомерлек юлны сайлау бик авыр. Бу хакта 14 – 15 яшьтән үк уйлана башларга кирәк. Тора-бара яңа теләк-хыяллар барлыкка килергә мөмкин. Ә инде укучыга югары сыйныфларда укыганда ук үзенә кирәкле профиль буенча белемнәрен арттыра, ныгыта алу мөмкинлеге булганда, дөрес профиль сайлау – иң мөһим мәсьәлә. Республикабызның элеккеге яшьләр эшләре, туризм һәм спорт министры Марат Бариев һөнәр сайлау турында болай дигән иде: “Яшьләр бит һөнәр сайламый, уку йорты сайлый. Техникум, лицей, вуз тәмамлаган күп кенә яшьләр үз һөнәрләре буенча эшләми. Безгә ул кадәр юрист, психолог, экономист ки​рәк түгел; инженерлар, технологлар, төзүче​ләр, токарьлар кирәк. Шуңа күрә мәктәп тә​мамлаганда, укырга кая барасыңны түгел, ә яраткан һөнәрең турында уйларга кирәктер”.                                                                                                                                                                                                                                                                                                                                                                                                                                                                                                                                                    Профессияне без, кием сайлаган кебек, үзебезгә ошавын-ошамавын исәпкә алып сайлыйбыз. Һөнәр сайлаганда, башкаларның нәрсә эшләгәненә игътибар ит, тик аларны кабатлама. Әйтик, синең белән бер үк төрле профессия сайлаган иптәшеңә игътибар ит – икегезнең кызыксынуларыгыз туры киләме? Әгәр икегез ике төрле икән, тагын бер кат уйлан – бәлки, кайсыгыз да булса, һөнәр сайлаганда ялгышадыр?
Профессия сайлау җиңел түгел. Аны сайлауның үз принциплары бар. Хәзер шулар белән таныштырып китик:
1. Баланың шәхси кызыксынулары. (Һәр бала ниндидер һөнәр белән кызыксынырга мөмкин.)

2. Гаилә традицияләре. (Кайбер гаиләләрдә барысы да укытучы, табиб, хәрби хезмәткәр, механизатор һ.б. булырга мөмкин.)

3. Баланың укудагы уңышлары. (Аерым фәннән “5” легә генә укып, ул фән белән тирәнтен кызыксыну.)

4. Җәмгыять тарафыннан таләп ителүе. (Җәмгыятьтә яңа һөнәрләр барлыкка килә.)

5. Укырга керү өчен мөмкинлекләр булуы. (Мәктәпне алтын яки көмеш медальгә тәмамлап, югары уку йортына бер имтихан биреп кенә керү, яки вузның түләүле бүлекләрендә уку өчен финанс кыенлыклары булу.)

Тормыш, яшәеш үзгәрә,балалар да инде икенче төрле дигән фикерне еш очратабыз.Ләкин ни генә булса да , без балаларны тормышта үз юлларын табарга сәләтле, нык ихтыярлы шәхес итеп тәрбияләргә тиешбез. Мәктәпнең төп бурычы — укучыларга төпле дөньяви белем бирү. Хәзер исә мәсьәлә тагын да конкретрак итеп куела: урта мәктәпне тә​мамлаучы егетләр һәм кызлар нинди дә булса һөнәр алып чыгарга тиешләр! Бу — заман та​ләбе. Узган ел Мамадышта булып үткән мәга​риф хезмәткәрләренең традицион август ки​ңәшмәсендә ясаган чыгышында республика Президенты Р.Миңнеханов: «Мәгариф систе​масының потенциалы укучыларга белем бирү белән генә чикләнергә тиеш түгел. Балаларга эшмәкәрлекнең һәм инновацион эшчәнлекнең нигезләрен өйрәтергә, хезмәткә мәхәббәт тәрбияләргә кирәк», —дип басым ясап әйтте.

      Психологлар һөнәрләрне 5 төргә бүлеп йөртәләр.

Кеше — кеше.  (Табиб, тәрбияче, укытучы, сатучы, чәчтараш һ.б. һөнәрләр керә)

Кеше — табигать.  (Терлекче, агроном, бакча​чы...)
Кеше — техника. (Машина йөртүче, ти​мерче, эретеп ябыштыручы...)
Кеше — билгеләр системасы. (Тәр​җемәче, хисапчы, икътисадчы...)
Кеше — сәнгать образы. (Рәссам, дик​тор, буяучы, бизәүче һ.б керә)

Нинди сыйфатларга ия булган кешеләр кайсы төркемгә кергән һөнәр сайлый ала икән. Карап китик әле. Чыныккан, түземле, күзәтүчән, игътибар​лы...Бу сыйфатлар «кеше — табигать» дигән төркемдәге һөнәр ияләренә туры килә. Җитез, тиз фикерләүче, техника турында күп белә...Бу сыйфатларга ия булган кешегә “кеше — техника “эш төре тәкъдим итеп булыр иде. Дәвам итик. Бу сыйфатлар кемгә хас? Эшлекле, яхшы оештыручы, кешегә йогын​ты ясарга сәләтле, әдәпле, аралашучан… Бу “ кеше — кеше” төркеменә керүче һө​нәрләргә хас сыйфатлар. Бу сыйфатлар кемгә хас? Игътибарлы, түземле, сабыр, тырыш, бе​лемле...Бу “сыйфатлар кеше — билгеләр система​сы” дигән төргә туры килә. Шат күңелле, җор телле, аралашучан, кү​зәтүчән сый​фатларга ия булган кеше “кеше — сәнгать образы “ төркеменә кергән  рәссам, дик​тор, буяучы, бизәүче һ.б булып эшли ала. Шулай итеп, һөнәр сайлаганда кемдер әле икеләнә икән, психологлардан ярдәм сорарга курыкмаска кирәк.  Әгәр дә кеше: Миңа нинди һөнәр ошый? Мин ни эшләргә яратам? Булдыра аламмы? Ул һөнәргә ихтыяҗ бармы? дигән 4 сорауга төгәл җавап бирә ала икән, сайлаган һөнәре уңышлы булыр, дип ышанырга да мөмкин.                                                                                                                          
Нинди генә чорда яшәсәк тә, без намуслы хезмәт кешеләре булып көн итәргә тиешбез. "Тырышкан табар, ташка кадак кагар” дигән мәкаль һөнәр белгән һәр кешегә туры килә. Һөнәрең булса, авырлыктан курыкмасаң, эш яратсаң, син үзеңне иң бәхетле кеше дип саный аласың. Бу фикерне балаларга яшьтән үк төшендерү бик мөһим.
